
BIOLOGIK AKTIVLAR SINTETIK VA 
ANALITIK HISOBINI TASHKIL ETISHDA 
ISHCHI HISOBVARAQLAR TIZIMINI 
TAKOMILLASHTIRISH
Axmetova Salima Seytovna
TDIU mustaqil izlanuvchisi

Annotatsiya: Maqolada qishloq xoʻjaligi korxonalarida biologik aktivlarning sintetik va analitik hisobini 
tashkil etishda amaldagi hisobvaraqlar rejasining yetishmovchiliklari tahlil qilingan. 41-son «Qishloq xoʻjaligi» 
BHXS (IAS 41) talablaridan kelib chiqqan holda uzoq muddatli va joriy biologik aktivlar uchun alohida ishchi 
hisobvaraqlar tizimi taklif etilgan: 0180, 0181, 0182 hamda 2600, 2610, 2620. Har bir hisobvaraq boʻyicha 
buxgalteriya oʻtkazmalari ishlab chiqilgan. Taklif etilgan tizim biologik aktivlar harakati yuzasidan shaffof, tezkor 
va analitik axborot shakllantirishga, moliyaviy hisobotlarning ishonchliligini oshirishga xizmat qiladi.

Kalit soʻzlar: biologik aktiv, ishchi hisobvaraqlar, sintetik hisob, analitik hisob, buxgalteriya oʻtkazmasi, 
uzoq muddatli biologik aktiv, joriy biologik aktiv, IAS 41, hisob siyosati, moliyaviy hisobot.

Аннотация: В статье проанализированы недостатки действующего плана счетов при организации 
синтетического и аналитического учёта биологических активов в сельскохозяйственных предприятиях. 
Исходя из требований МСФО (IAS) 41 «Сельское хозяйство», предложена система отдельных рабочих 
счетов для долгосрочных и текущих биологических активов: 0180, 0181, 0182, а также 2600, 2610, 
2620. По каждому счёту разработаны бухгалтерские проводки. Предложенная система способствует 
формированию прозрачной, оперативной и аналитической информации о движении биологических 
активов и повышению достоверности финансовой отчётности.

Ключевые слова: биологический актив, рабочие счета, синтетический учёт, аналитический учёт, 
бухгалтерская проводка, долгосрочный биологический актив, текущий биологический актив, IAS 41, 
учётная политика, финансовая отчётность.

Abstract: The article analyses the shortcomings of the current chart of accounts in organizing the 
synthetic and analytical accounting of biological assets in agricultural enterprises. Based on the requirements 
of IAS 41 “Agriculture”, a system of separate working accounts for long-term and current biological assets is 
proposed: 0180, 0181, 0182 as well as 2600, 2610, 2620. Accounting entries are developed for each account. 
The proposed system contributes to forming transparent, prompt and analytical information on the movement 
of biological assets and to improving the reliability of financial reporting.

Keywords: biological asset, working accounts, synthetic accounting, analytical accounting, accounting 
entry, long-term biological asset, current biological asset, IAS 41, accounting policy, financial reporting.

K I R I S H
Agrar sektor mamlakatimiz iqtisodiyotining ustuvor tarmoqlaridan biri boʻlib, uning asosiy resurs manbalarini 

biologik aktivlar — chorva mollari, qishloq xoʻjaligi ekinlari va koʻp yillik daraxtzorlar tashkil etadi. Bunday 
aktivlarning sintetik va analitik hisobini toʻgʻri tashkil etish agrar korxonalarning moliyaviy holatini xolis aks 
ettirish va boshqaruv qarorlarini asoslashda muhim ahamiyatga ega.

Soʻnggi yillarda respublikada moliyaviy hisobot tizimini xalqaro standartlar asosida isloh qilishga alohida 
eʼtibor qaratilmoqda. Xususan, Oʻzbekiston Respublikasi Prezidentining 2025-yil 15-sentyabrdagi “Moliyaviy 
hisob tizimini xalqaro talab va standartlarga muvofiq takomillashtirish chora-tadbirlari toʻgʻrisida”gi PQ-282-son1 
qarori moliyaviy hisob tizimini xalqaro talab va standartlarga muvofiq takomillashtirishni nazarda tutadi. 41-son 

1	  https://lex.uz/uz/docs/-7728924

«Qishloq xoʻjaligi» BHXS (IAS 41) talablariga koʻra biologik aktivlar haqqoniy qiymat boʻyicha baholanishi 
hamda ular bilan bogʻliq daromad, xarajat va qiymat oʻzgarishlari alohida aks ettirilishi lozim.

Bundan tashqari, amaldagi milliy hisobvaraqlar rejasida biologik aktivlar uchun maxsus sintetik 
hisobvaraqlarni yanada rivojlantirish imkoniyati mavjud. Natijada biologik aktivlarni boshqa moddiy aktivlardan 
yanada aniqroq ajratib hisobga olish, ularning harakati, koʻpayishi va qiymat oʻzgarishlari yuzasidan shaffof 
hamda tezkor analitik axborotni shakllantirish imkoniyatlari kengayadi. Bu esa moliyaviy hisobot maʼlumotlarining 
ishonchliligini yanada oshirishga xizmat qiladi.

Mazkur maqolaning maqsadi — qishloq xoʻjaligi korxonalarida biologik aktivlarning sintetik va analitik 
hisobini tashkil etish uchun uzoq muddatli va joriy biologik aktivlar boʻyicha alohida ishchi hisobvaraqlar 
tizimini va ularga mos buxgalteriya oʻtkazmalarini ishlab chiqishdan iborat. Tadqiqot obyekti sifatida agrar soha 
korxonalarida biologik aktivlar hisobi jarayoni tanlangan.

Maqolada avvalo mavzuga oid adabiyotlar sharhi keltiriladi, soʻng tadqiqot metodologiyasi yoritiladi, taklif 
etilgan ishchi hisobvaraqlar tizimi, ularning tavsifi va buxgalteriya oʻtkazmalari tahlil qilinadi hamda xulosa va 
amaliy tavsiyalar shakllantiriladi.

M A V Z U G A  O I D  A D A B I Y O T L A R  S H A R H I
Biologik aktivlar hisobini xalqaro standartlar asosida tashkil etish masalasi xorijiy va mahalliy olimlarning 

tadqiqotlarida keng oʻrganilgan. J. M. Argiles, J. Garsia-Blandon va T. Monllau (Argilés va boshq., 2011) biologik 
aktivlarni tarixiy qiymat va haqqoniy qiymat boʻyicha hisobga olish yondashuvlarini qiyosiy tahlil qilib, haqqoniy 
qiymat modelining afzalliklarini asoslagan. R. Gonchalves, P. Lopes va R. Kreyg (Gonçalves va boshq., 2017) 
IAS 41 boʻyicha biologik aktivlarni haqqoniy qiymatda hisobga olishning qiymat bilan bogʻliqligini tadqiq etgan.

Xorijlik iqtisodchi olima A. Ye. Viruchayeva (Viruchayeva, 2020) moliyaviy hisobotning xalqaro standartlariga 
oʻtishning hozirgi bosqichida biologik aktivlar uchun maxsus hisobvaraqlar yetarlicha ajratilmaganligini taʼkidlab, 
amaldagi hisobvaraqlar rejasiga tegishli sintetik hisobvaraqlarni kiritish hamda ularning tarkibida alohida analitik 
hisobvaraqlarni shakllantirish orqali tizimni takomillashtirishni taklif etgan.

A. M. Terexov (Terexov, 2021) biologik aktivlar hisobini optimallashtirish maqsadida ishchi hisobvaraqlar 
rejasiga alohida hisobvaraqlarni ajratgan holda sintetik, analitik hamda subhisobvaraqlar tizimini shakllantirishni 
va ular yordamida biologik aktivlar bilan bogʻliq xoʻjalik operatsiyalarini aks ettirish tartibini asoslab bergan. R. 
A. Alborov va G. S. Klychova (Alborov va Klychova, 2020) biologik aktivlarni hisobga olish va baholashning 
amaliy muammolarini tadqiq etgan.

Mamlakatimiz olimlaridan N. K. Rizayev (Rizayev, 2022), S. N. Tashnazarov (Tashnazarov, 2021), I. N. 
Ismanov (Ismanov, 2023) va A. S. Boltayev (Boltayev, 2024) milliy amaliyotda biologik aktivlar hisobi va auditi 
masalalarini tadqiq etib, hisob siyosati va hisobvaraqlar rejasini takomillashtirish boʻyicha takliflar ilgari surgan.

Mavjud ilmiy ishlarda biologik aktivlar hisobining ayrim jihatlari yoritilgan boʻlsa-da, uzoq muddatli va 
joriy biologik aktivlarni yagona tizimda qamrab oluvchi sintetik va analitik hisobvaraqlar hamda ularga mos 
buxgalteriya oʻtkazmalarini IAS 41 talablari va milliy hisobvaraqlar rejasi doirasida yaxlit shakllantirish masalasi 
yetarlicha ishlab chiqilmagan. Mazkur tadqiqot shu ilmiy boʻshliqni toʻldirishga qaratilgan.

T A D Q I Q O T  M E T O D O L O G I YA S I
Tadqiqotni amalga oshirish jarayonida ilmiy abstraksiya, kuzatish, tahlil va sintez, tizimli va qiyosiy tahlil 

hamda guruhlash usullaridan foydalanilgan. Tadqiqotning empirik bazasini Oʻzbekiston Respublikasi Milliy 
statistika qoʻmitasining rasmiy maʼlumotlari, qishloq xoʻjaligi korxonalarining moliyaviy hisobotlari hamda 
amaldagi milliy hisobvaraqlar rejasi tashkil etadi.

Tadqiqot dizayni uch bosqichdan iborat. Birinchi bosqichda amaldagi hisobvaraqlar rejasida biologik 
aktivlar hisobining yetishmovchiliklari tahlil qilinadi. Ikkinchi bosqichda biologik aktivlar harakat xususiyatiga 
koʻra turlarga (uzoq muddatli va joriy; oʻsimliklar va hayvonlar) ajratilib, sintetik va analitik hisobvaraqlar tizimi 
loyihalanadi. Uchinchi bosqichda har bir hisobvaraq boʻyicha ikkiyoqlama yozuv prinsipi asosida buxgalteriya 
oʻtkazmalari ishlab chiqiladi.

Taklif etilayotgan ishchi hisobvaraqlar tizimi 41-son “Qishloq xoʻjaligi” BHXS (IAS 41) talablari hamda 
milliy buxgalteriya hisobi meʼyoriy-huquqiy asoslari bilan uygʻunlashtirilgan holda shakllantirildi. Bunda sintetik 
hisobvaraqlar umumlashtiruvchi, analitik hisobvaraqlar esa batafsil (detal) axborot berish vazifasini bajaradi.

T A H L I L  V A  N A T I J A L A R
Tahlil natijalari shuni koʻrsatadiki, amaldagi hisobvaraqlar rejasida biologik aktivlar alohida obyekt sifatida 

toʻliq ajratilmagan. Shu bois biologik aktivlarni harakat xususiyatiga koʻra uzoq muddatli va joriy guruhlarga 
ajratib, har bir guruh uchun alohida sintetik va analitik hisobvaraqlarni kiritish taklif etiladi (1-rasm).

1-rasm. Biologik aktivlar uchun taklif etilayotgan ishchi hisobvaraqlar tizimining tuzilishi2

Uzoq muddatli biologik aktivlarni hisobga olish uchun taklif etilayotgan hisobvaraqlar va ularning tavsifi 
1-jadvalda keltirilgan (1-jadval).

1-jadval
Uzoq muddatli biologik aktivlarni hisobga oluvchi hisobvaraqlar va ularning tavsifi3

Raqami Hisobvaraq nomi Turi Tavsifi

0180 “Uzoq muddatli biologik 
aktivlar” S Uzoq muddatli biologik aktivlarni umumlashtiruvchi bosh 

(sintetik) hisobvaraq

0181 “Oʻsimliklar” A Hosildor oʻsimliklardan tashqari, turli uzoq muddatli 
oʻsimliklar hisobi uchun foydalaniladi

0182 “Hayvonlar” A Mahsuldor hayvonlar (sigirlar, biyalar, qoʻylar, echkilar va 
boshqalar) hisobi uchun foydalaniladi

Uzoq muddatli biologik aktivlar bilan bogʻliq xoʻjalik operatsiyalari quyidagi buxgalteriya oʻtkazmalari 
yordamida aks ettiriladi (2-jadval).

2-jadval
Uzoq muddatli biologik aktivlar boʻyicha tavsiya etilayotgan buxgalteriya oʻtkazmalari4

№ Muomala mazmuni Debet Kredit

1 Uzoq muddatli biologik aktivlar (oʻsimliklar, mahsuldor 
hayvonlar) sotib olindi 0181 yoki 0182

6010 “Yetkazib beruvchilar 
va pudratchilar bilan hisob-

kitoblar”

2 Oʻzida yetishtirilgan koʻp yillik oʻsimliklar uzoq muddatli 
biologik aktivlar tarkibiga qabul qilindi 0181 “Oʻsimliklar” 2010 “Asosiy ishlab 

chiqarish”
3 Boquvdagi hayvonlar asosiy podaga oʻtkazildi 0182 “Hayvonlar” 2620 “Hayvonlar”

4 Hisobot davri oxirida biologik aktivlarning haqqoniy 
qiymati oshdi 0181, 0182 9390 “Boshqa operatsion 

daromadlar”

5 Biologik aktivlarning haqqoniy qiymati kamaydi 9490 “Boshqa operatsion 
xarajatlar” 0181, 0182

6 Mahsuldor hayvon hisobdan chiqarildi 9210 “Asosiy vositalarning 
chiqib ketishi” 0182 “Hayvonlar”

7 Ishchi hayvonlar biologik aktivlar tarkibidan chiqarilib, 
asosiy vositalar tarkibiga oʻtkazildi 0170 “Ish hayvonlari” 0182 “Hayvonlar”

2	  Manba: muallif ishlanmasi.
3	  Manba: muallif ishlanmasi.
4	  Manba: muallif ishlanmasi.

Joriy (qisqa muddatli) biologik aktivlarni hisobga olish uchun taklif etilayotgan hisobvaraqlar va ularning 
tavsifi 3-jadvalda berilgan. Bunda 2620 “Hayvonlar” analitik hisobvaragʻi tarkibida oʻstirishdagi va boquvdagi 
hayvonlarni alohida kuzatish imkonini beruvchi 2621 va 2622 subhisobvaraqlari ajratiladi (3-jadval).

3-jadval
Joriy biologik aktivlarni hisobga oluvchi hisobvaraqlar va ularning tavsifi5

Raqami Hisobvaraq nomi Turi Tavsifi

2600 “Joriy biologik aktivlar va 
qishloq xoʻjaligi mahsulotlari” S Joriy biologik aktivlar va ulardan olingan mahsulotlarni 

umumlashtiruvchi bosh (sintetik) hisobvaraq

2610 “Oʻsimliklar” A Bir yillik (qisqa muddatli) oʻsimliklar va ularni yetishtirish 
xarajatlari hisobi uchun foydalaniladi

2620 “Hayvonlar” A
Yosh (oʻstirishdagi) va boquvdagi hayvonlar hisobi 

uchun; tarkibida 2621 “Oʻstirishdagi hayvonlar” va 2622 
“Boquvdagi hayvonlar” subhisobvaraqlari ajratiladi

Joriy biologik aktivlar boʻyicha tavsiya etilayotgan buxgalteriya oʻtkazmalari 4-jadvalda keltirilgan (4-jadval).

4-jadval
Joriy biologik aktivlar boʻyicha tavsiya etilayotgan buxgalteriya oʻtkazmalari6

№ Xoʻjalik muomalasi mazmuni Debet Kredit

1 Qisqa muddatli oʻsimliklar ekish va yetishtirish xarajatlari 
joriy biologik aktivlar tarkibiga qabul qilindi 2610 “Oʻsimliklar” 2010 “Asosiy ishlab 

chiqarish”

2 Yosh hayvonlar va boquvdagi hayvonlar hisobga olindi 2620 “Hayvonlar” 2010 “Asosiy ishlab 
chiqarish”

3 Aholidan sotish uchun qoramollar qabul qilindi 2620 “Hayvonlar”
6010 “Yetkazib beruvchilar 
va pudratchilar bilan hisob-

kitoblar”

4 Joriy biologik aktivlarning haqqoniy qiymati oshdi 2610, 2620 9390 “Boshqa operatsion 
daromadlar”

5 Joriy biologik aktivlarning haqqoniy qiymati kamaydi 9490 “Boshqa operatsion 
xarajatlar” 2610, 2620

6 Yetishtirilgan qishloq xoʻjaligi mahsuloti omborga qabul 
qilindi 2810 “Tayyor mahsulotlar” 2610 “Oʻsimliklar”

7 Boquvdagi hayvonlar asosiy podaga oʻtkazildi 0182 “Hayvonlar” 2620 “Hayvonlar”

8 Joriy biologik aktivlar sotildi 9110 “Sotilgan mahsulot 
tannarxi” 2610, 2620

Tadqiqot jarayonida ishchi hayvonlarni hisobga olishni 41-son BHXS talablari asosida yanada 
takomillashtirish imkoniyati mavjudligi aniqlandi. Mazkur standart qishloq xoʻjaligi mahsulotini olishga 
moʻljallangan biologik aktivlarga taalluqli boʻlib, ishchi hayvonlar esa ishlab chiqarish vositasi sifatida muhim 
oʻrin tutadi. Shu bois ishchi hayvonlarni asosiy vositalar tarkibida (0170 hisobvaragʻida) hisobga olish, qishloq 
xoʻjaligi mahsulotlari va joriy biologik aktivlarni esa 2600 hisobvaragʻida aks ettirish maqsadga muvofiq.

Taklif etilgan ishchi hisobvaraqlar tizimi biologik aktivlar harakati, koʻpayishi va qiymat oʻzgarishlari yuzasidan 
shaffof, tezkor va analitik axborot shakllantirishga xizmat qiladi. Sintetik va analitik hisobning ajratilishi biologik 
aktivlar toʻgʻrisidagi maʼlumotlarning batafsilligi, xolisligi va ishonchliligini oshiradi hamda moliyaviy hisobotning 
xalqaro standartlar talablariga muvofiqligini taʼminlaydi.

Ushbu natija Viruchayeva (Viruchayeva, 2020) va Terexov (Terexov, 2021) tomonidan ilgari surilgan 
alohida sintetik va analitik hisobvaraqlarni kiritish gʻoyalari bilan uygʻunlashadi hamda uni uzoq muddatli va 
joriy biologik aktivlarni qamrab oluvchi yaxlit tizim va tegishli buxgalteriya oʻtkazmalari darajasida rivojlantiradi. 
Taklif etilgan hisobvaraqlar tizimi Oʻzbekiston Respublikasi Qishloq xoʻjaligi vazirligi tomonidan amaliyotga joriy 
etilgan (Qishloq xoʻjaligi vazirligining 2025-yil 16-apreldagi 03/23-3/1-05/2348-son maʼlumotnomasi) va biologik 
aktivlar harakati yuzasidan tezkor hamda analitik axborot shakllantirishga xizmat qilgan.

X U L O S A  V A  T A K L I F L A R
Oʻtkazilgan tadqiqot natijasida qishloq xoʻjaligi korxonalarida biologik aktivlar sintetik va analitik hisobini 

5	  Manba: muallif ishlanmasi.
6	  Manba: muallif ishlanmasi.

tashkil etish uchun yaxlit ishchi hisobvaraqlar tizimi ishlab chiqildi. Tizim uzoq muddatli biologik aktivlar boʻyicha 
0180, 0181, 0182 hamda joriy biologik aktivlar boʻyicha 2600, 2610, 2620 hisobvaraqlarini va ularga mos 
buxgalteriya oʻtkazmalarini qamrab oladi.

Tadqiqot natijalaridan kelib chiqqan holda quyidagi takliflar shakllantirildi. Birinchidan, qishloq xoʻjaligi 
korxonalari hisob siyosatining ishchi hisobvaraqlar rejasiga biologik aktivlar boʻyicha alohida sintetik va analitik 
hisobvaraqlarni kiritish maqsadga muvofiq. Ikkinchidan, 2620 “Hayvonlar” hisobvaragʻi tarkibida oʻstirishdagi 
(2621) va boquvdagi (2622) hayvonlarni alohida kuzatuvchi subhisobvaraqlarni ajratish tavsiya etiladi. 
Uchinchidan, ishchi hayvonlarni asosiy vositalar tarkibida hisobga olish orqali biologik aktivlar tasnifini 41-son 
BHXS talablariga muvofiqlashtirish lozim.

Kelgusi tadqiqotlarda taklif etilgan hisobvaraqlar tizimini raqamli buxgalteriya dasturlariga integratsiyalash 
hamda turli agrar tarmoqlar (chorvachilik, dehqonchilik, bogʻdorchilik) xususiyatlarini hisobga olgan holda 
analitik hisobni yanada batafsillashtirish masalalarini oʻrganish maqsadga muvofiq.

